
Ölkə rəhbəri sözlərinə əlavə 
edərək, müharibə zamanı 
Ermənistan ordusunda on mindən 
çox fərarinin qeydə alınması-
na və düşmənin bəzi yaşayış 
məntəqələrindən tələm-tələsik 
qaçaraq çıxmasına baxmaya-
raq, işğalçı Hadrutda müqavimət 
göstərdi, ona görə də burada bir 
neçə gün şiddətli döyüşlər getdi. 
Lakin o, Azərbaycan əsgəri, 
zabiti qarşısında öz acizliyini 
dərk edərək, bu ərazidə də ağır 
məğlubiyyətə uğradı.

Azərbaycan Prezidenti 
çıxışında qeyd etdiyi kimi, 
Ermənistan rəhbərliyi və ordusu 
Silahlı Qüvvələrimizin Cəbrayıldan 
sonra Hadrut istiqamətinə hü-
cumunu gözləmirdi. Düşmən 
təhlükəni Füzuli səmtindən 
təxmin edirdi. Çünki Hadrut-
da işğalçının çox böyük canlı 
qüvvəsi var idi. Ümumiyyətlə, 
hərbi nöqteyi-nəzərdən Hadrutu 
düşməndən təmizləmək böyük 
fədakarlıq və peşəkarlıq tələb 
edirdi. Azərbaycan Ordusu isə bu 
əməliyyatı keçirməklə öz gücünü 

Ermənistana və bütün dünyaya bir 
daha göstərdi. 

Dövlətimizin başçısı çıxışında 
müharibə dövrünün informasiya 
mübarizəsinə də toxundu. Bildirdi 
ki, o zaman Hadrut əməliyyatı ilə 
bağlı Ermənistan mətbuatında 
yalan informasiyalar yayılırdı. Belə 
ki, ordumuz az itkilərlə qəsəbəni 
azad etsə də,  düşmən ölkənin 
rəhbərliyi və Müdafiə Nazirliyi 
Hadrutun ermənilərin əlində oldu-
ğunu bəyan edirdi. Guya, işğalçı 
növbəti dəfə taktiki geriləmə 
edib və sonra qəsəbəyə qayıda-

raq, Azərbaycan əsgərlərini bu 
ərazidən çıxarıb.     

Prezident İlham Əliyev 
müraciətində bütün bunlarla 
bağlı dedi: “Bu yalanları müşahidə 
edərək, sadəcə olaraq, təəccüb 
edirdim. Çünki açıq-aydın idi ki, 
Hadrut artıq bizdədir. Mən əmr 
verdim Hadrutda Azərbaycan 
bayrağı qaldırılsın ki, ermənilərin 
bu yalanlarına son qoyulsun. 
Ancaq ondan sonra - Azərbaycan 
əsgər və zabitləri bizim dövlət 
bayrağımızı Hadrutda qaldırıb 
mənə raport verəndən sonra artıq 
Ermənistan rəsmi təbliğatı etiraf 
etdi ki, Hadrut Azərbaycan Ordu-
sunun nəzarətindədir”.

Yeri gəlmişkən, Azərbaycan 
Prezidenti İlham Əliyev çıxışla-
rında işğalçı Ermənistana qarşı 
informasiya mübarizəsinin önəmini 
hər zaman diqqətə çatdırıb, 
düşmənin haqqımızda daim təhrif 
edilən, yalan məlumatlar, uydurma 
faktlar yaydığını vurğulayaraq, 
buna adekvat cavab verilməsinin, 
həqiqətlərimizin dünyaya çatdırıl-
masının zəruriliyini xatırladıb. 

Vətən müharibəsi günlərində 
də dövlətimizin başçısı bu 
məsələni diqqətdə saxlayaraq, 
aparıcı telekanallara və infor-
masiya agentliklərinə ardıcıl 
müsahibələr verdi. Bununla  
bərabər, Azərbaycan Respublikası 
Prezidenti  Administrasiyasının 
və Müdafiə Nazirliyinin gündəlik 
cəbhə  məlumatları da informasiya 
müharibəsində boşluğun yaran-
masının qarşısını aldı. Belə bir 

vəziyyət isə təbii ki, düşmənin sax-
ta xəbərlərinin (fake news), necə 
deyərlər, ayaq açıb yeriməsinə 
imkan vermədi.  

Beləliklə, Azərbaycanın 
informasiya cəbhəsində düşü-
nülmüş sistemli, eyni zaman-
da, fakt və dəlillərə əsaslanan 
səmərəli fəaliyyəti Ermənistan 
hakimiyyətinin uzun illər bu 
istiqamətdə apardığı qismən 
uğurlu mübarizənin tam fiasko-
ya uğramasını şərtləndirdi. Baş 
nazir Nikol Paşinyan kapitulyasiya 
müqaviləsini imzaladığı gün isə 
bu ölkənin Müdafiə Nazirliyinin 
sözçüsü xalqı aldatdığını, bunu 
bilavasitə təmsil olunduğu rəsmi 
qurumun istəyi ilə reallaşdırdığı-
nı bildirdi və vəzifəsindən istefa 
verdi.

Dövlətimizin başçısı 
Xocavənd rayon ictimaiyyətinin 
nümayəndələri ilə görüşündə də 
bildirdi ki, Ermənistan təbliğatı 

istər işğal, istər müharibə, istərsə 
də postmüharibə dövründə yalan 
üzərində qurulub: “Onların tarixi 
də saxtadır, keçmişi də saxtadır, 
dövlətçiliyi də saxtadır, mifologi-
yası da saxtadır. Sadəcə olaraq, 
dünya erməniliyi yaşadığı ölkələrdə 
elə bir yalan rəy yaradıb ki, sanki 
Ermənistan əhalisi əsrlər boyu 
burada yaşayıb. Hadruta ermənilər 
İrandan XIX əsrdə köçürülüblər. 
Bunu hamı bilir. O vaxta qədər 
burada erməni yaşamırdı. Ta-
rixi saxtalaşdıraraq, bu gün də 
bugünkü reallıqları saxtalaşdırırlar. 
Müharibə dövründə biz Ermənistan 
rəsmi orqanlarından nə qədər 
yalan eşitdik. Onların Müdafiə 
Nazirliyindən, - yəqin ki, onun adını 
gərək dəyişdirib yalan nazirliyi 
qoysunlar, - o qədər yalan, o qədər 
cəfəng informasiyalar gəlirdi ki, 
həm biz, həm də beynəlxalq 
ekspertlər, sadəcə olaraq, təəccüb 
edirdilər. Hadrutla bağlı bu yalanın 
dərəcəsi ən pik həddə çatmışdı. 
Çünki Hadrutun azad edilməsi 
Ermənistana çox böyük mənəvi-
psixoloji sarsıntı yaşatdı”.

Azərbaycan Prezidenti 
Xocavənd rayon ictimaiyyətinin 
nümayəndələri ilə görüşündə 
Ermənistan rəhbərliyinin İkinci 
Qarabağ müharibəsində Had-
rutun işğaldan azad edilməsi 
barədə yalan, saxta informasi-
yalar yaymasından danışarkən, 
bir məqama xüsusi toxundu: 
“Hadrut keçmiş Dağlıq Qarabağ 
Muxtar Vilayətinin Hadrut rayo-
nunun inzibati mərkəzi idi, rayon 

mərkəzi idi. Ermənistan rəhbərliyi 
və Ermənistan ictimaiyyəti gördü 
ki, bizim üçün bütün torpaqlar 
bizim torpaqdır - istər Füzuli 
olsun, istər Cəbrayıl olsun, istər 
Zəngilan olsun, istər Hadrut olsun, 
Şuşa olsun, Suqovuşan olsun. 
Keçmiş Dağlıq Qarabağ Muxtar 
Vilayətinin ərazisində yerləşən 
yaşayış qəsəbələrini işğalçılar-
dan azad etmək Ermənistana 
göstərdi ki, Ermənistan torpaq-
larımızdan çıxmaq haqqında 
öhdəlik götürməyənə qədər biz 
dayanmayacağıq və dayanmadıq. 
Ermənistan artıq kapitulyasiya ak-
tına imza atmağa hazır olduqdan, 
bizə bu haqda məlumat daxil ol-
duqdan sonra dedik ki, bəli, daya-
nırıq və dayandıq, qalan rayonları 
siyasi yollarla geri qaytardıq”.

Hadrutun timsalında deyə 
bilərik ki, işğalçı Qarabağ və ətraf 
yaşayış məntəqələrimizi qəsb 
etməklə Azərbaycan əhalisini 

etnik təmizləməyə məruz qoyub, 
eyni zamanda, bütün şəhər və 
kəndlərimizi, tarixi abidələrimizi 
tamamilə dağıdıb, təbii 
sərvətlərimizi talayıb. Düşmən 
bununla belə göründüyü kimi, 30 
il ərzində özü üçün də normal bir 
həyat şəraiti yaratmayıb. Eyni 
zamanda, işğalı sonsuza qədər 
davam etdirməyi qarşıya əsas 
məqsəd qoyub. Təəssüf ki, dünya-
nın nüfuzlu dövlətləri, beynəlxalq 
təşkilatlar tərəfindən bu qəsbkarlıq 
faktı susqunluqla qarşılanıb, 
düşmənin talan və barbarlığına  
göz yumulub. 

Təbii ki, Ermənistanın belə 
vəhşiliyinin, özbaşınalığının bir 
sonu olmalı idi. Bu sonun əvvəli 
isə ötən il sentyabrın 27-də başla-
dı: Yeni ərazi işğal etmək iddiası 
ilə torpaqlarımıza hücuma keçən 
düşmən ordumuzun sərt əks 
həmlə əməliyyatları ilə üzləşdi və 
layiqli cəzasını aldı. Azərbaycan 
Ordusu döyüşlərdə mərdlik 
və qəhrəmanlıq göstərərək, 
möhtəşəm zəfərə imza atdı. 

Beləliklə, Hadrut və digər 
şəhər və qəsəbələrimizin 
düşməndən təmizlənməsi haq-
qın, ədalətin təntənəsinə çevrildi. 
Dövlətimizin başçısının vurğula-
dığı kimi, təkcə Hadrutun azad 
olunması tarixi hadisə idi: “Çünki 
bundan sonra biz artıq müxtəlif 
istiqamətlər üzrə Zəfər yürüşümü-
zü davam etdirdik. Bir istiqamət 
Füzuli istiqaməti idi. Hadrut azad 
olunandan heç 10 gün keçməmiş 
biz Füzulini azad etdik. Digər 

istiqamət Şuşa istiqaməti idi. Bax, 
o Zəfər yolu dediyimiz tarixi yol, 
o cümlədən Hadrut meşələrindən 
keçirdi. Beləliklə, Füzuli oktyab-
rın 17-də götürüləndən sonra 
Ermənistana daha çox zərbə 
oldu. Çünki artıq Cəbrayıl, Had-
rut, Füzuli, yəni böyük yaşayış 
məntəqələri işğaldan azad edildi 
və müharibənin sonrakı gedişatını 
hər kəs bilir”.

İndi işğaldan azad olunan 
Qarabağ və Şərqi Zəngəzurda 
genişmiqyaslı bərpa-quruculuq 
layihələri reallaşdırılır. Bir az əvvəl 
xatırlatdığımız kimi, bu ərazilərdə 
düşmən nəinki daş üstdə daş 
qoyub, eyni zamanda, mövcud 
evləri, infrastrukturu yerlə bir 
edib. Hadrutda da vəziyyət heç 
də ürəkaçan deyil. Ermənilər bu 
qəsəbədə yaşamalarına baxma-
yaraq, digər məskunlaşdıqları 
ərazilərdə olduğu kimi, bura da 
miskin görkəmi ilə diqqət çəkir. 
Dövlətimizin başçısı çıxışında 
bu barədə dedi: “Qəsəbədə 30 
il ərzində heç nə dəyişilməyib, 
hərbçilər üçün iki bina tikilmişdi, 
bir məktəb də təmir olunmuşdu. 
Qalan bütün binalar necə var idi, 
elə də qalıb. Yəni, kütləvi səfalət 
hökm sürüb, bir daş daş üstünə 
qoyulmayıb. Görün yollar, bina-
lar nə gündədir. Bəzi binalarda, 
ümumiyyətlə, insan necə yaşaya 
bilər, böyük sualdır...”.

Azərbaycan Prezidenti həmin 
sualı cavablandıraraq bildirdi ki, 
Ermənistan dövlətinin 30 il ərzində 
xarici ermənilərdən aldığı milyon-
larla pul, “Hayastan” fondundan, 
eləcə də hər il təşkil olunan ma-
rafondan əldə etdiyi təqribən yüz 
milyon dollardan çox vəsait işğalçı 
ölkənin indiki  və keçmiş oğru 
rəhbərliyi tərəfindən mənimsənilib. 
Bütün bunlar isə Ermənistana 
ötən illər ərzində rəhbərlik edən 
şəxslərin işğalçı, qəsbkar olma-
ları ilə bərabər, həm də oğru, 
rüşvətxor, korrupsioner olmasını 
göstərir. 

Dövlətimizin başçısı çıxışında 
Hadrutun da uğurla bərpa oluna-
cağını, tezliklə qəsəbənin baş pla-
nının təsdiq ediləcəyini vurğulayıb 
və bu ərazidə artıq bərpa işlərinə 
start verildiyini deyib: “Avtomobil 
yolunun təməli qoyuldu. Dördzo-
laqlı Hadrut-Cəbrayıl, Hadrut-Fü-
zuli avtomobil yolları çəkiləcək, 
“Hadrut” yarımstansiyası tikiləcək, 
onun təməli qoyuldu və Hadrutda 
məscidin tikintisinə də start verildi. 
Məscidin də təməlini mən qoydum 
və hesab edirəm ki, bu da tarixi 
hadisədir. Çünki sovet vaxtında 
Hadrut qəsəbəsində yaşayanların 
əksəriyyəti ermənilər idi. Onlar, 
əlbəttə ki, burada məscidin inşa-
sına imkan verməzdilər və bilirik 
ki, bütövlükdə sovet dövründə 
- ateizm dövründə məscid tikmək 
mümkün deyildi”.

Prezident İlham Əliyev çı-
xışının sonunda Azərbaycan 
rəhbərliyinin Xocavənd rayonu-
nun, eləcə də Hadrut qəsəbəsinin 
gələcək inkişafı ilə bağlı çox 
böyük planları olduğunu və həmin 
planların bir qisminin icrasına start 
verildiyini bildirib. 

Vaqif BAYRAMOV,  
“Xalq qəzeti”

Zəfərdən danışarkən, əlbəttə 
ki, biz xalqımızın həmrəyliyini 
qeyd etməliyik. Çünki 
Azərbaycan xalqı Ordumuzun 
arxasında dayandı, mənim 
arxamda dayandı, bizə inan-
dı və tam əmin idi ki, biz tarixi 
Qələbə qazanacağıq və belə də 
oldu. Azərbaycan tarixi Zəfər 
çaldı. Bu müharibə haqqında 
hələ çoxlu kitablar, məqalələr 
yazılacaq, müharibə iştirakçıla-
rı öz xatirələrini bölüşəcəklər. 
Ancaq mən bütün bu işlərə 
rəhbərlik edən şəxs kimi, Ali Baş 
Komandan kimi bir daha gör-
düm Azərbaycan xalqı nə qədər 
böyük xalqdır. 

İlham ƏLİYEV
Azərbaycan Respublikasının 

Prezidenti 

Vətən müharibəsi Azərbaycan 
xalqının nə qədər böyük xalq 

olduğunu bir daha göstərdi

Azərbaycan Prezidenti İlham Əliyev oktyabrın 9-da Xocavənd rayon ictimaiyyətinin 
nümayəndələri ilə görüşündə bu gün artıq Hadrutun və ümumiyyətlə, Qarabağın 
yeni dövrünün  başladığını, Hadrut əməliyyatının İkinci Qarabağ müharibəsində 

xüsusi əhəmiyyət daşıdığını, istər hərbi nöqteyi-nəzərdən, istərsə də strateji baxımdan 
önəmli olduğunu diqqətə çatdırdı: “Bu əməliyyatın uğurla başa çatması bizə imkan verdi 
ki, öz hədəfimizə - Qarabağın azad edilməsinə nail olaq. Hadrutun yerləşməsi bu bölgədə 
strateji nöqteyi-nəzərdən xüsusi əhəmiyyətə malikdir, çünki dağlıq ərazidir. Qəsəbə 
ətrafında yerləşən təpələr böyük əraziyə nəzarət etməyə imkan verir və Hadrutu götürmək 
hərbi nöqteyi-nəzərdən çox çətin idi. Eyni zamanda, Hadrutu götürməklə bizim gələcək 
planlarımız üçün yeni imkanlar açıldı...”.

Hadrutun azad edilməsi ordumuzun gücünü  
həm ermənilərə, həm də bütün dünyaya göstərdi 

Bu sözləri söhbətində “Qızılbaş” 
Gəncləri Maarifləndirmə İctimai 
Birliyinin sədri Aqil Ələsgər dedi və 
bildirdi ki, Azərbaycanın imza atdığı 
bu uğur tək ölkəmiz deyil, region-
dakı digər dövlətlər üçün də yeni 
mərhələ kimi qiymətləndirilməlidir. 
Məhz Azərbaycanın tarixi qələbəsi 
sayəsində region dövlətləri daha 
səmərəli, eyni zamanda, qarşılıqlı 
faydalı əməkdaşlığın qurulmasına im-
kan verən zəmin yaradıb. Heç şübhə 
yoxdur ki, region ölkələrinin bu imkan-
ları dəyərləndirmələri onların iqtisadi 
inkişaflarına yeni təkan verəcək. 
Göründüyü kimi, Azərbaycanın bu 
misilsiz uğuru SSRİ dağılandan 
bəri münaqişələr ocağına çevril-
miş Cənubi Qafqazdakı mənzərəni 
kökündən dəyişə bilər.  

Aqil Ələsgər daha sonra dedi: 

“Çox əlamətdar haldır ki, Azərbaycan 
Prezidenti cənab İlham Əliyev işğal-
dan azad edilmiş ərazilərin yenidən 
qurulması istiqamətində bütün 
zəruri addımları ataraq, dövlətin 
geniş potensialını bu işlərə cəlb 
etməklə, məcburi köçkünlərin həmin 
bölgələrə qayıdışını gerçəkləşdirmək 
siyasətini qətiyyət və ardıcıllıqla 
davam etdirir. Bu mənada xüsusi 
vurğulanmalı məqam ondan ibarətdir 
ki, dövlətimizin başçısı və Birinci 
vitse-prezident Mehriban xanım 
Əliyeva müharibənin yekunlaşdığı 
2020-ci il noyabrın 10-dan sonra 
işğaldan azad olunmuş bölgələrimizə 
müntəzəm səfərlər edərək, aparılan 
bərpa-quruculuq işləri ilə birbaşa 
tanış olur, orada dislokasiya olunmuş 
hərbçilərimizlə görüşərək, onlarda 
ruh yüksəkliyi yaradır və ölkə rəhbəri 

verdiyi qəti mesajlarla dünya birliyinin 
yeni reallığı qəbul etməsinin alterna-
tivsizliyini diqqətə çatdırır”.

Gəncləri Maarifləndirmə İcti-
mai Birliyi sədrinin sözlərinə görə, 
Vətən müharibəsində aparılan hərbi 
əməliyyatlarda ilk böyük uğurlarımız 
oktyabrın ilk ongünlüyünə təsadüf 
edir. O cümlədən, Hadrutun azad 
edilməsi də məhz o zaman kəsiminə 
- oktyabrın 9-na düşür. Prezident 
İlham Əliyevin həmin tarixdə Hadruta 
səfər etməsi isə Azərbaycanın böyük 
qələbəsinin doğurduğu nəticələrin bir 
də heç vaxt dəyişməyəcəyini bütün 
dünyaya nümayiş etdirir. Dövlətimizin 
başçısının Hadrutda infrastrukturun 
bərpa işləri ilə tanış olması və bu 
çərçivədə bəzi obyektlərin təməlini 
şəxsən qoyması ermənilərin dağıdı-
cı xisləti ilə müqayisədə xalqımızın 

quruculuğa necə önəm verdiyini 
təsdiqləyir.

Aqil Ələsgər söhbətinin so-
nunda bildirdi ki, Prezident İlham 
Əliyev oktyabrın 9-da Xocavənd 
rayon ictimaiyyətinin nümayəndələri 
ilə görüşündə regionda yaranmış 
yeni reallığı dəyişmək istəyənlərə 
ölkəmizin qəti mövqeyini bir daha 
bəyan etdi. Ölkə rəhbəri Hadrutun 
azad edilməsi haqda danışaraq vur-
ğuladı ki, bu əməliyyat Azərbaycan 
Ordusunun gücünü həm ermənilərə, 
həm də bütün dünyaya göstərdi. 

Azərbaycan Prezidentinin qeyd 
etdiyi mühüm detallar sırasında 
ermənilərin bu onilliklər ərzində 
Hadrut və Xocavəndin başqa ya-
şayış məntəqələrində heç bir iş 
görmədiklərini vurğulaması təsadüfi 
deyil. Doğrudan da, ermənilər 
bizim o əraziləri işğal etsələr də, 
bir gün həmin torpaqlardan çıxmaq 
məcburiyyətində qalacaqlarını yaxşı 
bilirdilər. Ona görə də, işğal etdikləri 
ərazilərdə infrastrukturu dağıdır, 
istifadəyə yararlı bütün növ tikinti 
materiallarını Ermənistana və başqa 
ölkələrə daşıyıb satırdılar. Hazırda 
sürətlə aparılan bərpa-quruculuq 
işləri ən bariz şəkildə onu göstərir ki, 
o ərazilər bizə - gerçək sahiblərinə 
məxsusdur və oralarda məhz biz 
qurub-yarada bilərik.

V.BİNYATOĞLU,  
“Xalq qəzeti”

“Həqiqətən də, zaman keçdikcə, ölkəmizin 44 
günlük Vətən müharibəsində müzəffər Ali Baş 
Komandan İlham Əliyevin rəhbərliyi ilə qazandığı 
möhtəşəm qələbənin tarixi əhəmiyyətinin nə qədər 
böyük olduğu daha aydın görünməkdə və dərk 
olunmaqdadır. Mütləq nəzərə almaq lazımdır ki, 
Azərbaycan İkinci Qarabağ savaşında əldə etdiyi 
zəfərlə sadəcə, uzun müddət Ermənistanın işğalı 
altında qalan ərazilərimizi düşməndən təmizləmədi, 
həm də yerləşdiyimiz coğrafiyada yeni reallıq yarat-
mağa nail oldu”.

Yaxın gələcəkdə Hadrut 
öz tarixinin yeni və şərəfli 
mərhələsini yaşayacaq

Böyük turizm potensialı Hadrutda qısa za-
manda iqtisadi aktivliyi bərpa etməyə imkan 
verəcək. Tamamilə türk mənşəli oronomik 
toponimlərə sahib olan qəsəbə ən qədim in-
san məskənlərindən biri hesab olunur. Böyük 
yararlı torpağa malik bu ərazidə heyvandarlıq 
sahəsinin daha çox inkişaf etməsi imkanları 
var. Bununla yanaşı, aqrar sektorun fərqli 
sahələrinin inkişaf imkanları da mövcuddur.

Hazırda inşa edilən Hadrut-Cəbrayıl-
Şükürbəyli avtomobil yolu işğaldan azad 
olunan bu qəsəbəmizin iqtisadi potensia-
lının reallaşmasına imkan verəcək. Bu yol 
başlanğıcını Azərbaycanın tarixi ərazisi 
olan Qarabağdan, yəni Hadrut yaşayış 
məntəqəsindən götürəcək və düşməndən 
təmizlənən digər bölgələri birləşdirəcək. Belə 
ki, dörd hərəkət zolaqlı yol Cəbrayıl rayonun-
dan keçməklə Şükürbəyli kəndinədək uza-
nacaq. Digər tərəfdən, yeni yol Hacıqabul-
Mincivan-Zəngəzur dəhlizi avtomobil yoluna 
birləşəcək. Praktik olaraq Zəngəzur dəhlizi 
vasitəsilə “Şərq-Qərb” beynəlxalq nəqliyyat 
dəhlizinə inteqrasiya olunacaq. Bu isə Hadrut 

qəsəbəsində iqtisadiyyatın formalaşacağını 
və istehsal ediləcək məhsulların daha geniş 
bazarlara çıxarılacağını şərtləndirəcək.    

Beləliklə, yaxın gələcəkdə bu yaşayış 
sahəsi potensial baxımından Qarabağ iqtisa-
diyyatında xüsusi paya malik olacaq. Uzun 
müddət baxımsız şəhər olan Hadrut öz tarixi-
nin yeni və şərəfli mərhələsini yaşayacaq.  

Vüqar BAYRAMOV,  
Milli Məclisin deputatı 

Qədim Azərbaycan torpağı olan Hadrut strateji əhəmiyyət daşımaqla yana-
şı, eyni zamanda, böyük iqtisadi əhəmiyyət daşıyır. Qəsəbə 1458 kvadratkilo-
metr sahəsi olan Xocavənd rayonunun ərazisində yerləşir, böyük iqtisadi və 
turizm potensialı ilə seçilən bölgələrimizdən biridir. 

Hadrut kənd təsərrüfatının fərqli sahələrinin inkişafı üçün əlverişli şəraitə 
malikdir. Qafqazda qış, yay, müalicəvi, tarixi və dini turizm imkanları ilə seçilən 
bölgələrdəndir. 

